
Մեծարգո պարոն Նախագահ,  

Շատ հաճելի էր անցած ամիս հանդիպել Ձեզ Հայաստանում: Հայաստանյան մեր այցն 
արդյունավետ էր, իսկ կառավարության ու քաղաքացիական հասարակության 
ներկայացուցիչների հետ մեր հանդիպումներն օգտակար էին ու միաժամանակ կարևոր 
Հայաստանում ՀՄԿ աշխատանքների հետագա ընթացքի համար: Ինչպես նշվեց մեր 
քննարկումներում, քաղաքական գործունեության ոլորտում բացասական միտումների 
շարունակումը Հայաստանում կարող է վտանգել վերջերս ստորագրված համաձայնագրի 
հետագա ընթացքը, ինչից մենք անկեղծորեն հուսով ենք, որ Հայաստանը կկարողանա 
խուսափել: 

Այս նամակը գրում եմ ի պատասխան քաղաքական գործունեության ոլորտի չափորոշիչների 
հստակեցման Ձեր խնդրանքի: Ինչպես դուք գիտեք, Հազարամյակի մարտահրավերների 
կորպորացիան կիրառում է 16 ցուցանիշներ` գնահատելու երկրի գործունեությունը երեք 
ընդգրկուն ասպարեզնելում. դրանք են` արդարացի կառավարումը, մարդկային կապիտալում 
կատարվող ներդրումներն ու տնտեսական ազատությունների խթանումը: Այս ցուցանիշներն 
ուղղակիորեն վերցվում են անկախ միջազգային կազմակերպությունների 
ուսումնասիրություններից. ՀՄԿ-ն որևէ ազդեցություն չի գործում գնահատման վրա ու չի  
փոխում տրված գնահատականները: Կից ներկայացվող նյութերում մատնանշվում են 
«արդարացի կառավարման» չորս ցուցանիշները, որոնց մասով Հայաստանի ցուցանիշներն 
անկում են ապրում և այն գործնական քայլերի տեսակները, որոնք մեր կարծիքով մատնացույց 
կանեն բարեփոխումներին հավատարիմ մնալու Հայաստանի պատրաստակամությունը: Դա 
որոշակի իրավական կամ տեխնիկական բարեփոխումների ցուցակ չէ, այլ սոսկ առաջարկվող 
գործողությունների օրինակներ, որոնցում առանձնակի շեշտադրվում է ժողովրդավարական 
օրենքների հետևողական կիրառումն ու կենսագործումը ու քաղաքացիական իրավունքների 
պաշտպանությունը ժամանակի լայն կտրվածքով: ՀՄԿ-ի բուն մտահոգությունները 
պայմանավորված չեն մի եզակի միջադեպով, ու մեր մտահոգությունները կարող են 
փարատվել միայն ժամանակի լայն կտրվածքով իրականացվող հետևողական քաղաքական 
գործունեությամբ:  

Մենք չենք կարող երաշխավորել, թե այդպիսի քայլերի ձեռնարկումն ինչպես կգնահատվի 
առանձին ցուցանիշների մասով անկախ ուսումնասիրություններ կատարող 
կազմակերպությունների կողմից, բայց ակնկալում ենք, որ Հայաստանի ցուցանիշներն 
այդպիսի քայլերի ձեռնարկմամբ կբարելավվեն: Հետագա պարզաբանումների համար մենք 
խորհուրդ կտայինք ուղղակիորեն տեսակետներ փոխանակել ՀՀ կառավարության ու խնդրո 
առարկա ցուցանիշների մասով գնահատում իրականացնող կազմակերպությունների` Ֆրիդոմ 
Հաուսի ու Վորլդ Բանկ Ինսթիթյուտի հետ: Մեր կողմից մենք փորձեցինք Ֆրիդոմ Հաուսի հետ 
հանդիպում կազմակերպել այստեղ Վաշինգտոնում և վերջերս Ֆրիդոմ Հաուսի երևանյան այցի 
ժամանակ: Կառավարությունը կարող է քննության առնել նաև ընտրություններին առնչվող 
հարցերով զբաղվելու և Ֆրիդոմ Հաուսի, Վորլդ Բանկ Ինսթիթյուտի, օտարերկրյա 
կառավարությունների ներկայացուցիչների ու այլ շահագրգիռ կողմերի հետ երկխոսություն 



իրականացնելու համար բարձրաստիճան պաշտոնյաներից կազմված միջգերատեսչական 
աշխատանքային խումբ ձևավորելու հարցը: 

Իմ աշխատակիցները ՀՀ-ում ԱՄՆ դեսպանության հետ միասին շարունակելու են հետևել 
զարգացումներին ու կզեկուցեն ՀՄԿ խորհրդին արդյոք Հայաստանն օգտվում է իր 
նվիրվածությունը ցույց տալու հնարավորություններից, թե բաց է թողնում դրանք: Հուսով եմ, 
որ արդարացի կառավարման, մարդկային կապիտալում ներդրումներ կատարելու և 
տնտեսական ու քաղաքական ազատությունները ապահովելու ասպարեզներում իր 
պարտավորությունների մասով Հայաստանը կհասնի շոշափելի արդյունքների:  

Հարգանքով, 

 
 
Ջոն Դանիլովիչ 
ՀՄԿ Գլխավոր գործադիր տնօրեն 



ՀԱՅԱՍՏԱՆԻ ՔԱՂԱՔԱԿԱՆ ԳՈՐԾՈՒՆԵՈՒԹՅՈՒՆՆ ՈՒ 
ՀԵՌԱՆԿԱՐԱՅԻՆ ԲԱՐԵՓՈԽՈՒՄՆԵՐԸ 

Արդարացի կառավարում 
Քաղաքական իրավունքներ (գնահատվում է Ֆրիդոմ Հաուսի կողմից). 2005թ. Հայաստանին 
տրված միավորների անկումը քաղաքական իրավունքների մասով ըստ Ֆրիդոմ Հաուսի 
հիմնականում պայմանավորված է «ապրիլին /2004թ./ խաղաղ բողոքի ցույցերի դեմ 
կառավարության բուռն արձագանքով, քաղաքական հալածանքների առավել լայն 
դրսևորումներով և իշխանությունների ավելի ու ավելի անտարբեր ու ոչ ժողովրդավարական 
կառավարմամբ»: Քաղաքական իրավունքների մասով Հայաստանի միավորների վրա իր 
բացասական ազդեցությունը կունենա նաև 2005թ. նոյեմբերին անցկացված սահմանադրական 
հանրաքվեն, որից հետո դիտորդները մտահոգություններ հայտնեցին կեղծիքների, ընտրական 
գործընթացների ոչ պատշաճ վարման ու ընդդիմադիր կուսակցության գործիչների նկատմամբ 
վատ վերաբերմունքի վերաբերյալ: Չնայած կառավարության հավաստիացումներին, որ 
ընտրական խախտումները հետաքննվելու են, 2006թ. մարտին հետաքննություն սկսելու 
խորհրդարանական նախաձեռնությունը կասեցվեց: 
Քաղաքացիական ազատություներ (գնահատվում է Ֆրիդոմ Հաուսի կողմից). Հայաստանի 
միավորը քաղաքացիական ազատությունների մասով շարունակաբար եղել է 4 (7 բալանոց 
սանդղակ, որտեղ ամենալավ ցուցանիշը 1-ն է, իսկ ամենավատը` 7-ը): Սակայն Ֆրիդոմ 
Հաուսի վերջին տվյալներով Հայաստանի գործունեությունն այս ոլորտում սկսել է վատանալ ու 
կարող է 4-ից դառնալ 5 այն ժամանակ, երբ ՀՄԿ 2008 ֆինանսական տարվա ընտրությունն է 
կատարում: Ներկայումս հիմնական մտահոգությունները վերաբերում են ՀՀ գործող 
օրենսդրության խախտումներին, ուստի այս ցուցանիշի բարելավումը պահանջում է գործող 
օրենքների առավել անաչառ կիրառում, և հետաքննության ու քրեական հետապնդման 
իրականացում այնպիսի խախտումների նկատմամբ, ինչպիսիք են ոստիկանական 
բռնությունները, կամայական կամ կեղծ ձերբակալումները, մամուլի ազատության, 
հանրահավաքների ազատության ու դատական անկախության սահմանափակումները: 
Ձայնի իրավունք և հաշվետվողականություն (գնահատվում է Վորլդ Բանկ Ինսթիթյուտի 
կողմից). 2006թ. ձայնի իրավունքի ու հաշվետվողականության հայաստանյան միավորը 0,27-
ից դարձել է 0 (65-րդ տոկոսային խմբից իջնելով 50-րդ խումբ), որի արդյունքում Հայաստանի 
ցուցանիշը դարձել է անբավարար: Միավորը հաշվարկվում է հիմնվելով մի շարք աղբյուրների 
այն հաղորդումների վրա, որոնք վերաբերում են կառավարության գործողություններին` 
ուղղված անկախ լրատվամիջոցների հեռարձակման իրավունքների խաթարմանը, 
լրագրողների նկատմամբ թշնամանքին ու բռնություններին, հանրահավաքներում 
ոստիկանական ուժային գործողություններին, իշխանության գործադիր ճյուղի գերակա 
դերակատարմանը և ինքնաարտահայտման ու հանրահավաքների ազատության նկատմամբ 
սահմանափակումներին: Քանի դեռ լրատվամիջոցների հեռարձակման իրավունքները 
վերականգնման կարիք ունեն ու դատական համակարգի անկախության ամրապնդմանն 
ուղղված ջանքերը դեռ սաղմնային վիճակում են, Հայաստանի ցուցանիշն այս մասով 
կշարունակի միջինից ցածր լինել, եթե չձեռնարկվեն լրացուցիչ քայլեր:  

Ընդհանրական նպատակներ. 
քաղաքական 

իրավունքներ/քաղաքացիական 
ազատություններ/ձայնի իրավունք 

 
 

Գործունեության բարելավմանը միտված բարեփոխումներ 

Մամուլի ազատության 
ամրապնդում 

 ամբողջությամբ հետաքննել լրատվամիջոցների նկատմամբ 
ոտնձգությունների, կալանավորման, ահաբեկման, 
սպառնալիքների ներկայացման կամ հարձակումների 
վերաբերյալ մեղադրանքներն ու դրանց համապատասխան 



դատական ընթացք տալ 

 ապահովել, որ լրատվամիջոցների լիցենզավորման 
ընթացակարգերը բյուրոկրատական խոչընդոտներ չստեղծեն 
անկախ մամուլի գործունեության համար 

 քրեական օրենսգրքից հանել լրատվամիջոցների նկատմամբ 
խիստ պատիժները և ապաքրեականացնել զրպարտանքը 

 հատուկ նախազգուշական միջոցներ ձեռնարկել, որպեսզի 
քաղաքական գործունեության առաջիկա թեժացման 
պայմաններում ռադիոյի, հեռուստատեսության ու տպագիր 
լրատվամիջոցների անկախությունը բարելավվի ու հարգվի  

Հանրահավաքների ազատության 
խթանում 

 հետևել ցույցերի ու հանրահավաքների մասին օրենքի 2004թ. 
փոփոխություններին ու թույլ տալ քաղաքացիական ու 
քաղաքական կուսակցությունների օրինական հավաքները  

 հետաքննել օրինական հանրահավաքները կանխելու կամ 
ցրելու նպատակով ոստիկանների կողմից ահաբեկում 
կիրառելու դեպքերը, անհրաժեշտության դեպքում 
իրականացնել քրեական հետապնդում 

 հետաքննել հանրահավաքների ժամանակ ուժային միջոցների 
կիրառման ժամանակ ոստիկանության ու պետական այլ 
ուժերի ունեցած դերակատարումը, անհրաժեշտության 
դեպքում իրականացնել քրեական հետապնդում 

Ժողովրդավարական ընտրական 
դաշտ ձևավորում, որի 
գագաթնակետը կդառնան 2007 և  
2008թթ.ազատ ու արդարացի 
ընտրությունները 

 հրապարակային քայլեր ձեռնարկել նախորդ 
ընտրությունների ժամանակ տեղ գտած խախտումների 
հետաքննման և/կամ քրեական հետապնդման ուղղությամբ. 
ապահովել, որ ցանկացած հետաքննություն ըստ պատշաճի 
կատարվի ոչ-կուսակցական կամ բազմակուսակցական 
դերակատարների կողմից 

 հետամուտ լինել բազմակուսակցական, հավասարակշռված 
ընտրական հանձնաժողովների ձևավորմանը ու մշակել 
բողոքարկման հստակ մեխանիզմներ 

 ժամանակին և միջազգայնորեն ընդունված չափանիշներին ու 
նորմերին համապատասխան կերպով կարգավորել այն 
խնդիրները, որոնք կապված են ընտրացուցակների, 
ընտրական օրենսգրքի, ընտրական ընթացակարգերի, էգզիթ 
փոլերի և ընտրական վարչարարության հետ (այս առումով 
օգտակար կլինի ինտենսիվ համագործակցությունը ԱՄՆ 
կառավարության ընտրական աջակցության ծրագրի 
շրջանակում) 

 ապահովել ազատ տեղաշարժի իրավունք, խոսքի ու 
հանրահավաքների ազատություն ընդդիմադիր 
կուսակցությունների համար, չսահմանափակել մամուլից 
կամ հասարակական վայրերից օգտվելը  

 խուսափել լրատվամիջոցների հետ այնպիսի շփումներից, 
որոնք կարող են դիտարկվել որպես պարտադրանք կամ դրդել 
ինքնագրաքննության 

 ապահովել, որ քվեատուփի անձեռնմխելիությունը հարգվի 
ընտրատեղամասային պաշտոնյաների կողմից ու 
անկողմնակալ հետաքնություններ ու հետապնդումներ 
իրականացնել նրանց նկատմամբ, ովքեր կթերանան դրանում 

 հավատարմագրել միջազգային ու տեղական դիտորդներին, 



որոնք դիմում են ընտրությունների կամ նախընտրական 
միջավայրի մոնիտորինգ իրականացնելու նպատակով 

Օրենքի գերակայություն (գնահատվում է Համաշխարհային բանկի կողմից). Օրենքի 
գերակայության համաթվի վրա անդրադարձել են Ֆրիդոմ Հաուսի կողմից 2005թ. տրված 
դատական անկախության համաթվի անկումն ու 2004 և 2005թթ. Մարդու իրավունքների 
մասին ԱՄՆ պետքարտուղարության ամենամյա զեկույցում տեղ գտած հաղորդումները 
ոստիկանական բռնությունների վերաբերյալ: 2005թ. վերջերին դրանց հրապարակումից հետո 
մտահոգության տեղիք տվող նոր հարցեր են ի հայտ եկել, մասնավորապես սեփականության 
իրավունքների ու ընդդիմադիր գործիչների պայմանագրերի կատարման մասով: Այս 
բացասական տեղաշարժերի ազդեցությունը ցուցանիշի վրա կարող է մեղմացվել դատական 
անկախության ու քաղաքացիների իրավունքների պաշտպանության ոգով մշակված 
բարփոխումների օրենքների հետևողական կենսագործմամբ:  

Ընդհանրական նպատակներ. 
օրենքի գերակայություն 

Գործունեության բարելավմանը միտված բարեփոխումներ 

Սեփականություն իրավունքի ու 
իրավական պայմանագրերի 
հանդեպ հարգանքի 
վերահաստատում 

 ապահովել, որ պետական հովանավորությամբ 
իրականացվող շինարարական աշխատանքերի ժամանակ 
հետևեն հողի ձեռք բերման իրավական ու 
սահմանադրությամբ սահմանված նորմերին ու կարգերին 

 հետաքննել, իսկ անհրաժեշտության դեպքում քրեական 
հետապնդում իրականացնել տանտերերի սեփականության 
իրավունքների խախտումների մասով 

 հետաքննել ընդդիմադիր գործիչների նկատմամբ գույքային 
իրավունքների ապօրինի զրկման կամ վարձակալության 
պայմանագրերի վաղաժամ դադարեցման քաղաքական 
ճնշումների դեպքերը 

Դատական անկախության 
ամրապնդում 

 հետամուտ լինելով սահմանադրական բարեփոխումներին, 
որով նախատեսվում է դատական համակարգի 
անկախության խորացում քննության առնել 
Արդարադատության խորհրդի քվեարկությամբ անցած 
թեկնածուների ընտրության թափանցիկ մեխանիզմներ. 
ձեռնարկել որոշակի քայլեր ցույց տալու, որ 
փոփոխությունների արդյունքում գործադիր ճյուղի 
ազդեցությունը (այդ թվում նախագահի խորհրդականների) 
դատական համակարգի վրա արդյունավետ կերպով 
վերանում է 

Ոստիկանության ու 
անվտանգության ուժերի կողմից 
մարդու իրավունքների 
ապահովման բարելավում 

 բոլոր դեպքերում ձերբակալություններից ու 
կալանավորումներից առաջ ձեռք բերել անհրաժեշտ 
իրավական փաստաթղթեր 

 ապահովել, որ ոստիկանությունը թույլ տա նախնական 
կալանքի մեջ գտնվող անձանց անցնել բժշկական 
փորձաքննություն, որն անհրաժեշտ է խոշտանգումների ու 
տանջանքների ենթակելու հանգամանքը հաստատելու 
համար 

 շարունակել նախնական կալանքի տակ գտնվող անձանց 
նկատմամբ ոստիկանական անվտանգության 
աշխատակիցների վատ վերաբերմունքին ու քրեական 
օրենսգրքի այլ դրույթների խախտումներին առնչվող դեպքերի 
հետաքննումը  

Պաշտոնական  խուսափել օմբուդսմենի հետաքննություններին կամ 



պարտականությունները 
կատարելու հնարավորության 
ընձեռում օմբուդսմենին/մարդու 
իրավունքների պաշտպանին 

զեկույցներին խոչընդոտելուց կամ ընդհատելուց 

 պաշտպանել օմբուդսմենի իրավունքները` բողոքների 
հետաքննման ժամանակ օգտվելու կառավարության ունեցած 
տեղեկատվությունից  

 հարգել բողոքներ ներկայացնողների կամ օմբուդսմենի 
հետաքննություններին աջակցող անձանց անանունությունը 

 


